
ABSTRAK 

  

 

Disertasi ini bertujuan mengkaji perkembangan politik Parti Islam SeMalaysia (PAS) 

di Selangor dari 1990 hingga 2010. Disertasi ini  menghuraikan matlamat perjuangan 

dan prinsip PAS Selangor sebagai sebuah parti politik yang menjadikan Islam sebagai 

asas perjuangan, mengenalpasti corak kepimpinan dan sumbangan tokoh-tokoh 

pemimpin PAS Selangor yang terdiri daripada golongan ulama dan profesional. Di 

samping itu, kajian ini juga  menilai dan menghuraikan kejayaan dan masalah yang 

dihadapi usaha memasyarakatkan PAS dan kerjasama dengan parti politik lain. Ia juga 

memaparkan penerimaan masyarakat, cabaran dan kejayaan PAS di Selangor. Kajian 

ini dilaksanakan dengan menganalisis terhadap sumber primer seperti dokumen rasmi 

parti, perlembagaan parti, minit mesyuarat parti dan  teks ucapan . Di samping itu 

pengkaji juga menganalisis sumber sekunder seperti buku, akhbar dan kertas kerja 

yang berkaitan. Dalam usaha memantapkan hasil kajian, pengkaji turut menggunakan 

sumber lisan untuk mendapatkan maklumat tambahan. Disertasi  ini membuktikan 

bahawa organisasi yang tersusun, barisan tokoh kepimpinan yang baik, berwawasan 

serta usaha yang berterusan untuk memasyarakatkan PAS di samping kerjasama yang 

terjalin antara parti politik yang lain berjaya membawa perubahan kepada lanskap 

politik Selangor. Akhirnya melalui kerjasama dengan parti politik yang lain berjaya 

menawan Selangor pada 2008.  PAS tidak boleh bergerak sendirian dan perlu 

menjalin kerjasama dengan parti politik lain tanpa mengorbankan prinsip dan 

perjuangan parti.  

PARTI ISLAM SEMALAYSIA (PAS) IN SELANGOR 1990-2010 

 

 

ABSTRACT 

 

 

This dissertation aims to study the development of the Pan-Malaysian Islamic Party  

(PAS) in Selangor from 1990 to 2010. This dissertation will describes the party 

struggle and principles. Pas as a political party that makes Islam as the basis of 

struggle, recognizing the leadership pattern as well and the contributions of PAS 

leaders. The leaders are among professionals and Ulama’. This study also assesses 

and elaborates on the success and problems faced by the parties in order to socialize 

the parties and also to cooperate with other political parties. It also featured the public 

acceptance, challenges and PAS's success in Selangor. This study was conducted by 

analyzing primary sources such as party official documents, constitutions, meeting 

minutes and speech texts. Researcher also analyzes secondary sources such as books, 

papers and related working papers. In order to strengthen the research findings, 

researchers also used an oral source to obtain additional information. This dissertation 

shows that the well-organized organizations, good leadership leaders, insights and 

ongoing efforts to popularize PAS as well as the collaboration between other political 

parties have made a difference to Selangor's political landscape. Finally, in 

partnership with other political parties managed to lead Selangor in 2008 election. 

PAS cannot move alone and need to collaborate with other political parties without 

sacrificing the principles and struggles of the party. 

BAB 1 

 

 

 

PENDAHULUAN 

 

 

 

1.1 Pengenalan 

 

Kajian meliputi tahap awal penubuhan parti  dan pada tahun 1990-2010 iaitu era 

perubahan dalam kerjasama PAS dengan parti politik yang lain. Justifikasi kajian 

yang dalam tempoh 20 tahun adalah amat penting untuk melihat dan menilai sejauh 

mana perkembangan parti Islam ini dalam mewarnai sejarah politik negara khususnya 

di Selangor. 

 

PAS dilihat sebagai sebuah parti yang cuba memperjuangkan nilai-nilai Islam 

seperti yang terkandung dalam perlembagaan parti sebagai cara hidup kepada 

masyarakat di Malaysia. Meskipun mengalami perubahan pucuk pimpinan parti dan 

cabaran dari pihak luar seperti parti-parti politik yang terdapat di Malaysia, namun 

parti ini masih mampu membentuk kerajaan di beberapa buah negeri seperti 

Kelantan,Terengganu dan Kedah. Kelantan merupakan negeri yang mencatatkan 

kejayaan paling cemerlang bagi PAS sejak Pilihan Raya Umum 1959. Daripada 12 

pilihanraya yang diadakan, PAS berjaya memenangi kerusi majoriti sekaligus 

menguasai kerajaan negeri Kelantan. PAS memenangi pilihanraya empat kali 

berturut-turut pada tahun 1959 hingga tahun 1974. PAS hanya gagal pada tahun 1978, 

1982 dan 1986.
1
  Seterusnya PAS berjaya memenangi pilihanraya dari tahun 1990 

hingga 2008. 

 

Di Terengganu,  PAS menguasai negeri Terengganu sebanyak dua kali iaitu 

pada tahun 1959 dan 1999. Pada tahun 1959, PAS memenangi 13 buah kerusi 

daripada 24 buah kerusi manakala pada tahun 1999 PAS memenangi 28 buah kerusi 

daripada 32 buah kerusi. 

 

Di Kedah PAS hanya berjaya memerintah sebanyak sekali sahaja iaitu pada 

tahun 2008 hasil kerjasama dan permuafakatan bersama Parti Keadilan Rakyat (PKR) 

dan Democratic Action Party (DAP) dalam Pakatan Rakyat.
2
 

 

 

1.2 Skop Kajian  

 

Di Selangor perkembangannya agak perlahan. Oleh yang demikian, skop  kajian ini 

adalah penting untuk menilai sejarah perjuangan parti, cabaran, masalah, perubahan 

kepimpinan, sumbangan tokoh, aktiviti, dan kerjasama dengan parti-parti  politik yang 

lain.Tempoh kajian ini penting kerana merupakan era perubahan dalam PAS  di 

                                                                 
1
 Mohd Hasbie Muda, PAS & Pilihanraya, Analisis pencapaian Parti Islam SeMalaysia dalam 

pilihanraya umum (1959-2013) Selangor. Megamind Leadership Consultancy, 2014, hlm 62 

 
2
 Ibid. hlm58 

Selangor. Pada tahun 1990 PAS memulakan kerjasama dengan parti lain seperti 

Semangat 46. Melalui Angkatan Perpaduan Umah terkandung di dalamnya kerjasama 

antara PAS dengan Semangat 46.  Dalam tempoh tersebut (1990-2010) dikatakan 

sebagai tempoh sebelum kemenangan dan semasa kemenangan PAS di Selangor. 

Sebelum tahun 1999 iaitu dalam PRU 1990 dan 1995, PAS tidak pernah memenangi 

sebarang kerusi dalam pilihanraya di Selangor. Perjuangan PAS Selangor mula 

menampakkan hasil apabila memenangi 4 kerusi Dewan Undangan Negeri (DUN) 

pada tahun 1999 walaupun dengan majoriti yang kecil. Walaupun pada PRU 2004 

PAS Selangor gagal mempertahankan 4 kerusi DUN yang dimenangi sebelum ini 

namun pada PRU 2008 PAS Selangor berjaya memenangi 8 kerusi DUN di Selangor 

seterusnya memerintah negeri Selangor melalui  kerjasama dengan Parti Keadilan 

Rakyat dan DAP.  

 

PAS dipilih sebagai kajian kerana PAS sebuah parti yang lahir daripada 

serpihan ulama dalam UMNO. Ahli PAS terdiri daripada orang Melayu  Islam. Begitu 

juga UMNO yang majoritinya orang Melayu Islam. PAS cuba menonjolkan bahawa 

mereka lebih Islam berbanding UMNO. Namun begitu pendekatan UMNO 

bekerjasama parti-parti lain seperti MCA dan MIC berjaya memerintah Malaysia. 

Berbanding PAS yang bergerak sendirian. Walaubagaimanapun tahun 1988 PAS 

bertahaluf siyasi dengan Semangat 46 tetapi gagal. Namun tahun 1998 hingga 2008 

PAS berjaya dalam tahaluf siyasinya dengan Parti Keadilan Rakyat dan DAP. Melalui 

kajian ini penting untuk membuktikan bahawa sukar sebuah parti itu untuk bergerak 

sendirian dalam pilihanraya tanpa bekerjasama dengan parti-parti yang lain.  

Tahun 2010 merupakan tahun penamat kerana pada tahun tersebut iaitu tiga 

tahun selepas PAS bersama PKR dan DAP buat pertama kalinya beerjaya mentadbir 

negeri Selangor yang merupakan sekian lama dikuasi oleh Barisan Nasional. Hal yang 

demikian kerana pada tahun 2008 perubahan lanskap politik berlaku di Malaysia. 

Empat buah negeri berjaya dikuasai oleh Pakatan Rakyat iaitu Pulau Pinang, 

Kelantan, Perak dan Selangor. Di Selangor PAS sejak penubuhannya tidak bercita-

cita untuk memerintah Selangor, hanya sekadar untuk menjadi pembangkang yang 

kuat. 

 

 

1.3 Permasalahan Kajian 

 

Melalui tajuk Parti Islam SeMalaysia (PAS) Di Selangor 1990-2010 akan cuba 

memaparkan perubahan-perubahan yang berlaku dalam corak kepimpinan merujuk 

kepada dasar dan aktiviti-aktiviti yang dijalankan. Di samping itu, kajian ini cuba 

merungkai cara atau strategi PAS di Selangor dalam usaha memasyarakatkan PAS. 

Faktor yang mendorong terbentuknya kerjasama dengan parti-parti politik yang lain 

dan dengan badan-badan bukan kerajaan atau Non Government Organization (NGO) 

juga akan dibincangkan. Pertembungan dua aliran iaitu golongan ulama dan 

profesional yang membawa kerjasama dalam memperkasakan parti seterusnya 

memberi kejayaan kepada  kemenangan yang lebih besar dalam pilihanraya. 

Kemasukan golongan professional membuka lembaran baru dengan penyertaan 

mereka dalam organisasi seterusnya menentukan halatuju parti. 

 



5 
 

  Dalam menjalin kerjasama dengan parti-parti politik yang berbeza ideologi 

perjuangan juga merupakan satu faktor penting untuk dikaji. Dalam hal ini tentu ada 

perkara dasar yang dipersetujui dalam kerjasama tersebut dan juga mungkin ada 

pengorbanan prinsip perjuangan yang perlu diketepikan dalam usaha untuk mencapai 

kerjasama tersebut. Tajuk ini juga akan mengkaji penerimaan masyarakat terhadap 

kerjasama PAS dengan parti politik lain. Selain itu penerimaan dan reaksi ahli PAS 

juga akan dibincangkan. 

 

 

1.4 Persoalan Kajian 

 

Beberapa persoalan yang ingin dijawab ialah: 

1.  Apakah matlamat dan prinsip yang mendorong penubuhannya sebagai sebuah 

politik yang menjadikan Islam sebagai asas perjuangan PAS Selangor?  

2. Apakah sumbangan yang diberikan merujuk kepada kepimpinan golongan 

ulama dan professional  PAS di Selangor? 

3. Apakah tindakan yang dilakukan untuk memasyarakatkan PAS Selangor ? 

4. Apakah perubahan-perubahan yang berlaku dengan merujuk kepada hasil 

kerjasama yang dijalinkan dengan parti-parti politik yang lain? 

1.5 Objektif Kajian 

 

Tesis ini ingin mencapai objektif berikut: 

1. Menghuraikan matlamat dan prinsip PAS Selangor sebagai sebuah parti 

politik yang menjadikan Islam sebagai asas perjuangan. 

2. Mengenalpasti corak kepimpinan dan sumbangan tokoh-tokoh  kepimpinan 

ulama dan professional  dalam PAS Selangor. 

3. Selain daripada itu kajian ini akan menilai dan menghuraikan penerimaan 

masyarakat, cabaran dan kejayaan hasil usaha yang dijalankan untuk 

memasyarakatkan PAS Selangor. 

4. Seterusnya kajian ini akan menganalisis kejayaan yang dicapai melalui 

kerjasama dengan parti-parti politik yang lain. 

 

 

1.6 Kajian Terdahulu 

  

Terdapat beberapa buku-buku, artikel dan kertas kerja yang menulis tentang sejarah 

dan perkembangan PAS di Malaysia. Namun sejarah dan perkembangan PAS di 

Selangor tidak ditulis. Dalam mencatatkan sejarah PAS di Malaysia, penglibatan PAS 

Selangor hanya disentuh secara sepintas lalu sahaja. Dalam buku Islam dan 

Demokrasi ,Cabaran Politik Muslim Kontemporeri di Malaysia oleh Mohd Izani 

Mohd Zain menjelaskan perhubungan tentang Islam dan demokrasi secara konsep dan 

teori. Perbincangan merangkumi prinsip dan pemikiran yang terkandung dalam 

demokrasi dan Islam. Buku ini turut memaparkan secara terperinci tentang faktor-

faktor yang mendorong penglibatan atau penyertaan gerakan Islam dan umat Islam 

dalam proses demokrasi melalui pilihanraya  di Malaysia. Dalam buku ini turut 

dinyatakan tentang aliran pemikiran PAS yang konsisten terhadap perjuangan 

berbentuk demokrasi. Ini dibuktikan melalui penglibatan PAS dalam semua 

pilihanraya umum di Malaysia sejak ia ditubuhkan. Dalam tahun 1990-an bermula era 

kebangkitan semula PAS dengan kemenangannya di Kelantan, pendekatan PAS 

beralih kepada lebih terbuka, kesederhanaan atau lebih tepatnya liberal meskipun 

masih mengekalkan kepimpinan ulama. Era 1990-an ini juga memperlihatkan 

kerjasama PAS dengan Semangat 46, Gagasan Angkatan Perpaduan Ummah (APU), 

GERAK, Barisan Alternatif (BA) dan juga Pakatan Rakyat (PR).
3
 

 

  Mujahid Yusuf dalam bukunya,  Menuju Pas Baru, Krisis Peluang dan 

Dimensisme  turut menjelaskan tentang perkembangan PAS di Malaysia yang berkisar 

tentang konflik organisasi parti politik tetap sesuai untuk dijadikan sebagai bahan 

rujukan. Asas buku ini berpandukan kepada perkembangan organisasi parti politik 

serta naik turunnya sesebuah organisasi. Keadaan ini dicetuskan dengan peristiwa-

peristiwa kemuncaknya berlaku krisis yang menyebabkan kemungkinan-kemungkinan 

perubahan dalam sebuah parti politik. Buku ini juga mempersoalkan tentang titik 

penurunan yang dihadapi oleh kepimpinan ulama berpandukan kepada krisis dalaman 

yang berlaku dan suatu tahap diperlukan supaya PAS dapat melonjak ke hadapan.
4
 

 

 

                                                                 
3
 Mohd Izani Mohd Zain, Islam dan Demokrasi Cabaran Politik Muslim Kontemporari di 

Malaysia,   Universiti   Malaya, Kuala Lumpur. 2007. 

 
4
 Mujahid Yusof, Menuju PAS Baru Krisis, Peluang dan Dinamisme,  Bhd.  Kuala Lumpur: 

The Malaysian Insider Sdn. Bhd. 2011. 

  Sebuah lagi buku “ Amanat Haji Hadi ”, Penghuraian dan Penjelasan Dato” 

Seri Tuan Guru Haji Abdul Hadi Awang tentang perjuangan dan prinsip PAS. Dalam 

buku ini menjelaskan kepada rakyat tentang sikap dan pandangan beliau berhubung 

dengan isu-isu yang ada diputarbelitkan oleh sebuah parti politik yang lain. Buku ini 

cuba memberi penjelasan berkenaan isu-isu yang dimainkan oleh seteru PAS tentang 

konsep jihad, syahid dan kafir. Keadaan ini tentunya memberi kesan kepada 

perkembangan kepada PAS yang memperjuangkan Islam di mata rakyat Malaysia. 

Buku ini juga boleh dijadikan panduan untuk menerangkan apakah cabaran, 

perjuangan dan matlamat parti politik iaitu PAS dalam menegakkan undang-undang 

Islam di Malaysia.
5
 

 

  Buku lain yang berkaitan dengan  sejarah PAS di Selangor ialah PAS Kuala 

Selangor vs APU yang ditulis oleh Muhayat Haji Yusuf. Dalam buku ini 

menunjukkan berlaku pertentangan antara PAS Kuala Selangor dengan Angkatan 

Perpaduan Ummah. Penentangan PAS Kuala Selangor ini disebabkan PAS telah 

menjalin kerjasama dengan Semangat 46 yang tidak mencatatkan Islam sebagai Ad 

Deen malah mengekalkan isi kandungan perlembagaan UMNO Lama yang telah mati 

dan menjadi musuh tradisi kepada PAS. Pemimpin PAS selalu menyebut sewaktu 

Semangat 46 berada di dalam UMNO, bahawa punca UMNO menentang perjuangan 

yang di dokong oleh PAS kerana Perlembagaan UMNO yang tidak Islamik. Sifat 

pimpinan parti yang tidak menentu inilah yang menjadi punca ahli-ahli di peringkat 

bawahan kebingungan.
6
 

                                                                 
5
 Haji Abdul Hadi Awang, Amanat Haji Hadi, ,Kuala Lumpur: Jabatan Penerangan PAS Pusat 

, 2002. 
6
 Muhayat Haji Yusuf, PAS Kuala Selangor vs APU,  Selangor: Percetakan Jasa Sdn. Bhd. 

1990. 

  Di samping itu buku lain yang menceritakan tentang PAS ialah Menegakkan 

Agama Membela Bangsa Perjuangan PAS 1951-1970,  karya Ismail Said. Buku ini 

menyatakan sejarah penubuhan cabaran dan halangan yang terpaksa ditempuhi 

sehingga menjadi sebuah parti politik. Kandungan buku ini  dimuatkan beberapa 

tokoh pemimpin PAS yang terkenal iaitu Haji Ahmad Fuad (1951-1953 ), Dr Abbas 

Alias (1953-1986 ) dan Dr. Burhanuddin Al Helmi (1956-1969 ). Dalam buku ini 

dinyatakan bahawa Dr. Alias Abbas dilahirkan di Banting Selangor pada tahun 1941. 

Melalui kepimpinan tokoh-tokoh ini, PAS telah dicorakkan dan dipandu 

perjuangannya kepada pembinaan parti sehingga muncul relevan dan terus kukuh 

dalam politik tanah air hingga kini.

  Dalam buku Liku-Liku Reformasi Pakatan Rakyat Di Selangor yang disunting 

dan diterjemahkan oleh Noor Amin Bin Ahmad,  memaparkan sedikit masalah dan 

cabaran yang dihadapi oleh kerajan Pakatan Rakyat di Selangor. Cabaran ini di luar 

Pakatan Rakyat seperti kemunculan beberapa badan bukan kerajaan yang berasaskan 

Melayu dan Islam bekerjasama dengan UMNO. Pengarauh NGO ini kepada Ali 

Parlimen dan Ahli Dewan Negeri Melayu adalah besar kerana mereka mememainkan 

isu kesetiaan kepada kaum dan agama. Selain itu terdapat juga sebilangan individu di 

dalam PAS mengambil pendirian dan pendekatan agresif berbanding kerajaan negeri 

yang mengambil pendekatan yang sederhana terhadap isu-isu yang berkaitan dengan 

Melayu. Contohnya isu penjualan arak di Selangor, Hassan Ali sebagai Ahli Majlis 

Kerajaan Negeri Selangor mahu penjualan itu diharamkan dan mahu menjadikan 

Jawatankuasa Masjid sebagai Polis Moral kepada kegiatan muslim. Begitu juga 

dengan penggunaan kalimah Allah, Zulkifli Nordin bercanggah pendapat dengan 

Khalid Samad, Ahli Parlimen Shah Alam. Keadaan ini pastinya merosakkan imej 

Pakatan Rakyat.

  Buku lain yang menulis kerjasama PAS dengan parti-parti politik yang lain 

ialah Memoir Perjuangan Politik Syed Husin Ali oleh Syed Husin Ali. Memoir ini 

memaparkan sedikit sebanyak tentang kerjasama dengan PAS dengan Semangat 46, 

GAGASAN APU dan Pakatan Rakyat. Dalam catatan ini, penyelidik menyatakan 

tentang, kejayaan, pergolakan kerjasama PAS dalam pilihanraya. Begitu juga kemelut 

tentang pemilihan Menteri Besar Selangor selepas Pakatan Rakyat memenangi 

pilihanraya ke-12 juga dimuatkan dalam buku ini. Kemelut  berlaku apabila Azmin 

Ali yang menjadi Pengerusi PKR Negeri Selangor, berharap akan ditunjuk oleh sultan 

untuk menjadi MB. Akan tetapi beliau akur dan tidak menimbulkan apa-apa masalah 

apabila Ketua Umum PKR Anwar Ibrahim membuat keputusan memilih Tan Sri 

Khalid Ibrahim. Kemudian terdengar pula berita bahawa Datuk Hassan Ali bersama 

dua orang pemimpin tertinggi PAS menemui Sultan Selangor. Tersebar luas 

kononnya ada kemungkinan kerjasama antara PAS Selangor dengan UMNO negeri 

itu. Keadaan ini menimbulkan suasana yang tidak tenteram dalam kalangan 

PAKATAN RAKYAT. Walau bagaimanapun masalah ini selesai apabila Tuan Guru 

Haji Abdul Hadi Awang menghantar mesej menegaskan sokongannya kepada Khalid 

Ibrahim.

  Perbagai persoalan juga ditimbulkan oleh Ahmad Atory Hussain dalam 

bukunya     “Kepimpinan Masa Depan” berakhirkah Dilema Melayu? Sarjana Ahmad 

Antory Husin menyatakan masalah yang menyebabkan orang Melayu berada dalam 

dilema. Buku ini juga menyingkap kepimpinan orang Melayu sebagai asas kepada 

perlengkap ikhtiar hidup atau survival dan penyelesaiaan masalah mereka. Hal yang 

demikian ini,  menyebabkan kedua-dua parti Melayu terbesar iaitu UMNO dan PAS 

perlu meletakkannya di tempat yang tinggi. Dalam usaha untuk memartabatkan 

bangsa Melayu mereka juga terpaksa berhadapan dengan tuntutan dari kaum lain 

terutama dalam bidang ekonomi yang telah mencabar Dasar Ekonomi Baru (DEB) 

yang kononnya wujud ketidakadilan kepada kaum bukan Melayu. Di samping itu 

tuntutan-tuntutan dalam bidang politik, penambahan jawatan-jawatan penting dalam  

pentadbiran kerajaan. 

 

  Buku ini juga menimbulkan persoalan tentang masa depan atau nasib orang 

Melayu sekiranya mereka tidak lagi memegang kuasa. Contohnya Pulau Pinang yang 

dipimpin oleh Ketua Menteri dalam kalangan bukan Melayu. Perbalahan antara 

UMNO dan PAS juga ditulis dalam buku ini. Perbalahan juga bagaikan tidak kunjung 

padam seperti tuduhan UMNO kepada PAS yang berfikiran Islam sempit dan juga isu 

kafir mengkafir dan sistem atau fahaman yang diamalkan oleh UMNO nasionalisme 

sekular yang tidak Islam. Begitu juga tentang dasar perjuangan PAS yang akan 

memberi hak sama rata kepada orang  bukan Melayu  sama.

  Manakala buku  Politik Melayu dan Demokrasi disunting oleh Yusuf Ismail 

dan Khayati Ibrahim  memaparkan pelbagai rencana yang menyingkap zaman silam 

dua parti politik utama bangsa Melayu muslim.  “ Pepecahan Politik Umat Melayu 

Muslim ” merupakan pembuka jalan untuk membincangkan pesaingan antara PAS 

dan UMNO dalam konteks politik Malaysia. Beliau menyifatkan pepecahan bangsa 

Melayu berpunca dari pertandingan dalam perhimpunan Agung UMNO 1981 antara 

Mahathir, Musa Hitam dan tengku Razaliegh. Dalam bab 9 buku ini membincangkan 

hubungan antara PAS dan UMNO dan perancangan mereka dalam proses Islamisasi 

di Malaysia. Kedua-dua parti politik ini sering bercanggah pendapat antara satu sama 

lain tentang kesungguhan dan kebolehan pihak masing-masing dalam 

memperjuangkan Islam. Isu-isu tentang cara atau strategi yang dilaksanakan oleh 

UMNO  dan PAS dalam perlaksanaan Islam di Malaysia. Punca konflik antara kedua 

parti ini juga dinyatakan. 

 

  Parti PAS dengan Tahaluf Syiasinya yang disusun oleh Abu Bakar Hamzah 

J.P merupakan koleksi pelbagai keratan akhbar yang memaparkan kegiatan PAS, 

seperti Perisytiharan Persefahaman antara Parti yang terlibat seperti NASMA, PAS, 

Parti Sosialis Rakyat Malaysia (PSRM) dan Sosialis Democratic Party (SDP) bagi 

menghadapi pilihanraya umum, untuk menentang Barisan Nasional. Dalam 

persefahaman tersebut terkandung beberapa perkara antaranya mengakui hak PAS 

memperjuangkan negara Islam. Di samping mengakui kebebasan parti-parti dalam 

persefahaman tersebut. Mereka juga bersetuju bekerjasama dalam menentang Barisan 

Nasional untuk mengurangkan majoriti dua pertiga. Dimuatkan juga beberapa 

wawancara eksklusif al-ummah dengan Tuan Guru Haji Abdul Hadi Awang tentang 

latar belakang wujudnya Angkatan Perpaduan Ummah (APU) dan arah tujuannya 


